
					ఈ పుట అచ్చుదిద్దబడ్డది

చ. అనుపమకాంచిరమ్యతటహాటకకింకిణికాఝణంఝణ

ధ్వని చెలరేఁగ, నానియమిదండకుఁ జేరి, యొయార మెచ్చ న

వ్వనిత తపోధనేంద్రపదవారిజయుగ్మము కేల నంటి, యొ

య్యనఁ దలఁ జేర్చి, నూత్నమధురామృతపూరసమోక్తి నిట్లనున్. 102



సీ. తెఱగంటిదొరలకుఁ దీఱలేనివిరాళి

మొనపుచక్కఁదనానఁ దనరుదాన,

కులుకుచిత్తరువుబొమ్మలకు జీవమునించఁ

గలపాటవగ నేర్చి యలరుదాన,

రంభాదికనిలింపరామలఁ దలవంపఁ

జేయు నాట్య మెఱింగి సెలఁగుదాన,

హరిగిరిశాదిదివ్యసభాళి బిరుదు లె

న్నైనఁ జేకొని నిచ్చ నడరుదాన,



తే. “పలుకుతొయ్యలి” వీవంచు నలువ మెచ్చ

నలఘుసాహిత్యవిద్యాప్తి వెలయుదాన,

“చిత్రరేఖా”సమాఖ్య రాజిల్లుదాన

నిన్ను సేవింపవచ్చితి నియమిచంద్ర! 103



క. అనునెడ నమ్మునికులమణి

కనుఁగవ నర విప్పి కాంతఁ గన్గొని యంతన్

బునరనవధికసమాధిక

లన నక్షులు మోడ్చి నిశ్చలతచే నుండన్. 104



ఉ. కాంచి తపస్విచిత్తగతి గాంచఁగ లేక యయారె మామకా

భ్యంచిత శాంబరీమహిమ కయ్యతి లోఁబడు నంచు నెంచి త

త్కాంచనగాత్రి యాళిజనతాయుతి మిక్కిలి చెంతఁజేరి నే

త్రాంచలసీమ నవ్వు వొలయన్ మునిఁ బల్కె నవోక్తిచాతురిన్. 105

